
SHAHAR AGLOMERATSIYASINING SIFATINI 
EKOLOGIK VA GEOLOGIK MEZONLAR ASOSIDA 

KOMPLEKS BAHOLASH
Irgashev Shavkatbek Turdiyevich

Toshkent shahar hokimining maslahatchisi

Annotatsiya: Ushbu tadqiqotda shahar aglomeratsiyasi sifatini ekologik va geologik koʻrsatkichlar asosida baholash yon-
dashuvi taklif etildi. Baholashda AHP va TOPSIS modellari, GIS tahlil, fazoviy indikatorlar va SWOT tahlil usuli qoʻllanildi. 
Tadqiqot natijalari hududiy nomutanosibliklar, ekologik yuklama va geologik beqarorlik zonalarini aniqlashga imkon berdi. 
Baholash modeli aglomeratsiyalarni barqaror rejalashtirishda samarali vosita boʻlib xizmat qiladi va boshqa hududlarda 
ham qoʻllash uchun moslashuvchan asos yaratadi.

Kalit soʻzlar: aglomeratsiya sifati, ekologik koʻrsatkichlar, geologik xavf, fazoviy tahlil, AHP, TOPSIS, SWOT, GIS, indika-
torlar, barqaror rivojlanish.

Abstract: This study presents a methodology for assessing the quality of urban agglomeration based on ecological and 
geological indicators. The analysis applies AHP and TOPSIS models, GIS tools, spatial indicators, and SWOT analysis. 
The findings identify spatial disparities, environmental pressure, and geodynamic instability. The developed model offers 
an effective and adaptable approach for sustainable urban planning in various regions.

Key words: urban agglomeration, ecological indicators, geological risk, spatial analysis, AHP, TOPSIS, SWOT, GIS, 
sustainable development.

Аннотация: В данной работе представлена методика оценки качества городской агломерации на основе эколо-
гических и геологических показателей. В исследовании использованы модели AHP и TOPSIS, ГИС-анализ, про-
странственные индикаторы и SWOT-анализ. Полученные результаты позволили выявить экологическую нагрузку, 
геологическую нестабильность и территориальные различия. Предложенная модель может служить эффек-
тивным инструментом устойчивого планирования и адаптироваться к другим регионам.

Ключевые слова: городская агломерация, экологические показатели, геологический риск, пространственный 
анализ, AHP, TOPSIS, SWOT, ГИС, устойчивое развитие.

K I R I S H
Bugungi urbanizatsiya jarayonlari butun dunyoda, xususan, rivojlanayotgan davlatlar shaharlarida keskin 

jadallik bilan kechmoqda. Aholi sonining ortishi, infratuzilmaning kengayishi va yer resurslarining bosim ostida 
qolishi shahar aglomeratsiyalarining tabiiy muhit bilan muvozanatli rivojlanishini tobora murakkablashtirmoqda. 
Bunday sharoitda aglomeratsiya hududlarining sifatini aniqlashda faqat ijtimoiy yoki iqtisodiy koʻrsatkichlar yetarli 
boʻlmay qolmoqda. Aksincha, ekologik barqarorlik va geologik xavfsizlik darajasini baholash bu jarayonlarda 
muhim mezonga aylanmoqda.

Ekologik omillar – havo va suv sifati, yashil hududlarning ulushi, chiqindi boshqaruvi tizimi – aglomeratsiya 
sifatining asosiy indikatorlari sifatida qadrlanmoqda. Shu bilan birga, geologik omillar – yer sathining barqarorligi, 
gidrogeologik holat, seysmik xususiyatlar – shahar hududlarida barqaror infratuzilmani shakllantirishda bevosita 
rol oʻynaydi. Mazkur ikki omilni birgalikda tahlil qilish esa zamonaviy urbanistik rejalashtirishning ajralmas 
yoʻnalishiga aylanmoqda.

Aglomeratsiya sifatini ekologik va geologik koʻrsatkichlar asosida baholash nafaqat amaliy jihatdan, balki 
ilmiy nuqtai nazardan ham nihoyatda muhim. Bunday yondashuv orqali tabiiy resurslardan foydalanishdagi 
nomutanosiblik, xavfli zonalarning rivojlanishga noqulay taʼsiri, va ekologik yuklamaning ortishi kabi omillar 

aniqlanadi. Bu esa rejalashtirishda aniq, maqsadli va barqaror strategiyalar ishlab chiqish imkonini beradi.
Shuningdek, raqamli texnologiyalar, sunʼiy yoʻldosh maʼlumotlari, geografik axborot tizimlari va koʻp mezonli 

tahlil modellarining jadal rivojlanayotgani bu yoʻnalishda ilmiy izlanishlar samaradorligini oshirmoqda. Ekologik-
geologik integratsiyalashgan baholash modeli yordamida shahar aglomeratsiyalarining hozirgi holati nafaqat 
aniqlik bilan tahlil qilinadi, balki ularning kelajakdagi barqaror rivojlanish salohiyati ham aniqlanadi.

Shu sababli, ushbu tadqiqot ekologik va geologik koʻrsatkichlar asosida shahar aglomeratsiyasi sifatini 
tizimli va fazoviy nuqtai nazardan baholashga yoʻnaltirilgan. Tadqiqot nafaqat mavjud muammolarni aniqlash, 
balki ularni bartaraf etish uchun amaliy yechimlar taklif qilishga xizmat qiladi. Ayni vaqtda, bu yondashuv 
boshqa aglomeratsiyalar uchun ham tatbiq etilishi mumkin boʻlgan moslashuvchan va samarali model sifatida 
qaralmoqda.

M A V Z U D A  O I D  A D A B I Y O T L A R  S H A R H I
Shahar aglomeratsiyalarining ekologik va geologik jihatdan baholanishi bugungi kunda urbanizatsiyaning 

tezlashuvi, tabiiy resurslar bosimi va geodinamik faollik kuchayib borayotgan bir paytda dolzarb mavzuga 
aylangan. Mavzuni oʻrganishda ilmiy manbalar koʻproq uchta asosiy yoʻnalishga eʼtibor qaratgan: ekologik sifat, 
geologik barqarorlik va hududiy rejalashtirishdagi indikatorlar oʻrtasidagi oʻzaro bogʻliqlik.

Avvalo, ekologik koʻrsatkichlar asosida aglomeratsiya sifatini aniqlashga doir izlanishlar shuni koʻrsatadiki, 
yashil hududlarning ulushi, havo va suv sifatining holati, chiqindilar boshqaruvi kabi omillar urbanistik muhit 
barqarorligiga bevosita taʼsir koʻrsatadi. Ma, Huang va Cheng (2025) tomonidan Chengdu tekisligida olib 
borilgan tadqiqotda ekologik indikatorlar orqali aglomeratsiya darajasi tahlil qilinib, resurslar bosimi va yashil 
rivojlanish oʻrtasidagi bogʻliqlik aniqlangan [5]. Xuddi shunday, Chen va hamkorlari (2025) oʻrmon resurslari 
asosida ekologik moslashuvchanlikni tahlil qilib, bu omillar sanoat rivoji bilan qanday uygʻunlashishini koʻrsatib 
bergan [6].

Ekologik tarmoqlarning yaxlitligi va yashil hududlarning uzluksizligi shahar ichida ekologik muvozanatni 
saqlash uchun muhim hisoblanadi. Li va boshqalar (2025) tomonidan Yangtze daryosi havzasida olib borilgan 
tadqiqotda, tabiiy qoʻriqxonalar mavjudligi ekologik tarmoq strukturasi yaxlitligini uch barobarga oshirishi 
mumkinligi aniqlangan [3]. Bu holat shahar landshaftidagi ekologik bogʻlanishlarning urbanistik tuzilmalarga 
qanday taʼsir qilishini koʻrsatadi.

Geologik omillarni tahlil qilishga qaratilgan ishlar orasida Dai et al. (2025) tomonidan ishlab chiqilgan 
ekologik-geologik yuklama modeli eʼtiborga molik. Ushbu model geologik xavflar, yer sathining deformatsiyasi 
va suv osti oqimlari kabi omillarni umumiy yuklama sifatida baholab beradi [1]. Ayniqsa, geologik xavfga ega 
hududlarda zamonaviy modellashtirish yondashuvlari, xususan mashina oʻrganish usullari, yuqori aniqlik bilan 
tavakkal zonalarni aniqlash imkonini bermoqda. Luo va hamkorlari (2025) tomonidan Guizhou provinsiyasida 
amalga oshirilgan tadqiqotda, SVM modeli asosida xavf darajalari aniq zonalarga ajratilib, urbanistik xavfsizlik 
choralarini aniqlash uchun amaliy vosita sifatida ishlatilgan [4].

Urbanistik zichlik va yer maydonlaridan foydalanish strategiyasi ham aglomeratsiya sifati uchun muhimdir. 
Dadkhah va Seyedolhoseini (2025) tomonidan Mashhad shahrida oʻtkazilgan tadqiqotda aholi zichligi va 
infratuzilmaviy bosim ekologik yuklamani oshirayotgani, bu esa xizmatlar sifati va yashash muhiti uchun salbiy 
taʼsirlar tugʻdirayotganini koʻrsatgan [9]. Li va boshqalar (2025) Pekin–Tyanjin–Hebey va Yangtze daryosi 
deltasidagi yer taqsimoti boʻyicha olib borilgan tadqiqotda esa urbanizatsiyani geografik jihatdan muvozanatli 
yuritish taklif etilgan [10].

Shuningdek, fazoviy tahlil va infratuzilmaviy rejalashtirish boʻyicha Kubal et al. (2009) tomonidan taklif 
etilgan koʻp mezonli qaror qabul qilish usuli suv xavflari bilan bogʻliq ekologik tahlillarda muvaffaqiyatli 
qoʻllanilgan va boshqa tabiiy xavf zonalariga ham moslashtirilishi mumkin [2].

Nihoyat, bilimga asoslangan urbanistik yondashuvlar Lviv shahri misolida oʻrganilgan boʻlib, Provotar va 
Shchuryk (2024) bu yoʻnalishda universitetlar, IT sektori va ilmiy salohiyatdan foydalanib, ekologik barqarorlikni 
kuchaytirishga xizmat qiluvchi modelni taklif etganlar [11].

T A D Q I Q O T L A R  M E T O D O L O G I YA S I
Tadqiqotda aglomeratsiya sifatini baholash uchun ekologik va geologik indikatorlar tizimi ishlab chiqildi. 

Koʻrsatkichlar uch asosiy toifaga ajratildi: atrof-muhit sifati, geologik barqarorlik va urbanistik yuklama. Har 
bir indikator GIS orqali fazoviy tahlil qilindi, ogʻirlik koeffitsiyentlari AHP usuli bilan aniqlanib, TOPSIS modeli 
yordamida integrallashgan indekslar shakllantirildi. Fazoviy modellashtirish orqali ekologik-geologik tavakkal 
zonalari xaritalashtirildi. Natijalar ROC va korrelyatsion tahlil orqali tasdiqlandi. Shuningdek, SWOT tahlil metodik 
asos sifatida qoʻllanilib, barqarorlik va xavf omillari tizimli ravishda aniqlandi. Ushbu yondashuv indikatorlar 
oʻrtasidagi bogʻliqlikni kompleks baholash imkonini berdi va tavsiyalar ishlab chiqish uchun asos yaratdi.

T A H L I L  V A  N A T I J A L A R
Mazkur tadqiqot doirasida tanlangan shahar aglomeratsiyasi hududi boʻyicha ekologik va geologik 

koʻrsatkichlar asosida sifat tahlili oʻtkazildi. Ilgari ishlab chiqilgan indikatorlar tizimi asosida har bir koʻrsatkich 
boʻyicha fazoviy va statistik baholash amalga oshirilib, yakuniy integrallashgan indekslar shakllantirildi. 
Tahlil natijalari koʻrsatadiki, aglomeratsiya sifatiga eng kuchli taʼsir koʻrsatuvchi omillar ekologik yuklama, 
infratuzilmaviy zichlik, va geologik xavf zonalarining tarqalishidir. Bu holat nafaqat fazoviy tafovutlarda, balki 
ijtimoiy-iqtisodiy strukturalarda ham aks etgan.

Ekologik indikatorlar (havo sifati, suv resurslari, yashil zonalar, chiqindilar hajmi) boʻyicha oʻtkazilgan 
baholashda aglomeratsiya markaziy qismlarida ekologik yuklama darajasi yuqoriligi aniqlandi. Ayniqsa, yashil 
zonalar ulushi past, chiqindi chiqarish hajmi yuqori va havo ifloslanish darajasi MEKdan oshib ketgan nuqtalarda 
ekologik muvozanatning zaiflashgani kuzatildi. Bu holat, Chengdu hududi boʻyicha oʻtkazilgan yashil rivojlanish 
darajasi tahlili natijalari bilan bevosita uygʻunlashadi [5].

Shuningdek, oʻrmon resurslarining chekka zonalarda yaxshi saqlangani, ammo markaziy hududlarda 
sezilarli darajada qisqarayotgani fuqarolarning ekologik muhitga boʻlgan ehtiyojlarini cheklab qoʻyayotganini 
koʻrsatadi [6]. Natijalar shuni koʻrsatadiki, ekologik barqarorlikka erishish uchun aglomeratsiya ichida yashil 
hududlarni rejalashtirish strategik ahamiyatga ega.

Geologik parametrlar (grunt barqarorligi, yer silkinish xavfi, yer osti suvlari harakati) boʻyicha fazoviy xaritalar 
tuzilib, eng xavfli zonalar aniqlandi. Aglomeratsiyaning sharqiy va janubiy qismlari yer sirti deformatsiyasi va yer 
osti suvlarining yuqori dinamikasi bilan ajralib turadi. Luoyang shahri misolida olib borilgan EGECC (Ecological 
Geological Environment Carrying Capacity) baholash modeliga oʻxshash tarzda, bu hududlarda geologik 
yuklama keskin oʻsishda davom etmoqda [1].

Shuningdek, potensial geologik faollik zonalarini aniqlashda SVM (Support Vector Machine) asosidagi 
model natijalari yuqori aniqlik koʻrsatdi va bu usul boshqa mashina oʻrganish modellariga nisbatan ustunroq 
ekani tasdiqlandi [4]. Guizhou provinsiyasida oʻtkazilgan tadqiqotga oʻxshash tarzda, bizda ham toʻgʻri 
aniqlangan xavf zonalari aglomeratsiya rivojlanishida xavfsizlik rejalari uchun asos boʻlib xizmat qiladi.

Tahlil jarayonida geologik tuzilmalar va antropogen bosim oʻrtasidagi nisbat kuchli boʻlib chiqdi. Infratuzilma 
rivoji koʻp hollarda grunt barqarorligi eʼtiborga olinmagan hududlarda kechayotgani kuzatildi, bu esa muhandislik 
xavfsizligi nuqtai nazaridan xavf tugʻdiradi.

Tahlil davomida binolar zichligi va yer resurslari taqsimoti ham aglomeratsiya sifatiga sezilarli taʼsir 
koʻrsatishi aniqlandi. Mashhad shahriga oid tajribada koʻrsatilganidek, binolar zichligining ortishi infratuzilma 
ustida ortiqcha bosim hosil qilib, ekologik xizmatlar sifati pasayishiga olib kelmoqda [9]. Bizning holatda ham 
oʻrganilgan hududda yer maydonlarining notoʻgʻri ajratilishi va markaziy qismlarda haddan tashqari zichlik 
mavjudligi resurslardan foydalanishda nomutanosiblikni yuzaga keltirmoqda.

Shu bilan birga, aglomeratsiya ichida yer ajratish strategiyasining notoʻgʻri belgilanishi resurslardan 
notoʻgʻri foydalanish va ekologik yuklamaning notekis taqsimlanishiga olib kelmoqda. Bu holat Xitoydagi yirik 
aglomeratsiyalar tajribasi bilan mos tushadi [10].

Ijtimoiy-infrastrukturaviy bosim tufayli ekologik xizmatlarning quvvati cheklangan, aholi sonining ortishi esa 
bu tizimlarga qoʻshimcha yuklamani yuzaga keltirmoqda. Bu holat tahlillarda muvozanatsiz urbanistik struktura 
sifatida aks etmoqda.

GIS asosida tuzilgan xaritalar natijalarini vizual ravishda aniqlash imkonini berdi. Aglomeratsiya hududi 
ekologik-geologik xavf darajasiga koʻra uch toifaga ajratildi:

- Yuqori xavfli zona: geologik faol va ekologik yuklamasi yuqori boʻlgan maydonlar
- Oʻrta xavfli zona: potensial beqaror hududlar, monitoring talab etiladigan joylar
- Nisbatan xavfsiz zona: ekologik koʻrsatkichlari maqbul va geologik jihatdan barqaror joylar
Bu zonalarga oid maʼlumotlar fazoviy rejalashtirish, muhandislik loyihalash va ekologik siyosatni 

shakllantirishda asosiy manba sifatida xizmat qilishi mumkin.
Yuqoridagi barcha indikatorlar asosida ishlab chiqilgan koʻp mezonli baholash modeli (AHP-TOPSIS) 

yakunida aglomeratsiya sifatining integral indekslari hisoblab chiqildi. Indeks qiymatlari 0 dan 1 gacha boʻlib, 
0.3 dan past boʻlgan hududlar “past sifat”, 0.3–0.6 oraligʻida boʻlganlar “oʻrta sifat” va 0.6 dan yuqori boʻlganlar 
“yuqori sifat” kategoriyalariga ajratildi.

Baholashga koʻra, aglomeratsiyaning shimoliy va gʻarbiy chekka hududlari nisbatan yuqori sifatli, markaziy 
va janubiy qismlari esa past sifat koʻrsatkichlarini qayd etdi. Bu xulosa Lviv shahridagi bilimga asoslangan 
rivojlanish tajribasi bilan uygʻun keladi, chunki iqtisodiy markazlashuv ekologik va geologik resurslar bosimini 
oshiradi [11].

1-jadval. Shahar aglomeratsiyasi sifatini ekologik va geologik koʻrsatkichlar asosida tahlil qilish – Strategik SWOT 
tahlil1.
Kuchli tomonlar (Strengths) Zaif tomonlar (Developmental Challenges)
Yashil hududlar va oʻrmon resurslarining mavjudligi 
aglomeratsiya landshaftining ekologik barqarorligiga 
ijobiy taʼsir koʻrsatmoqda [5][6].

Markaziy hududlarda yashil maydonlar yetishmasligi ekologik 
muvozanatni zaiflashtirmoqda; chiqindi boshqaruvi tizimi 
modernizatsiyaga muhtoj [5].

Ayrim zonalarning geologik barqarorligi muhandislik 
loyihalari va shahar infratuzilmasining xavfsiz 
rivojlanishiga zamin yaratmoqda [1].

Geomorfologik jihatdan beqaror zonalarda rejalashtirilmagan 
qurilish ishlari xavf darajasini oshirmoqda [4].

Zamonaviy baholash metodlarining (AHP, GIS, 
TOPSIS) qoʻllanilishi natijaviylikni oshirib, tizimli qaror 
qabul qilishga xizmat qilmoqda [8].

Aholi zichligi va urbanistik yuklama ekologik infratuzilmalarning 
imkoniyatlarini cheklamoqda [9][10].

Aholining ekologik ongining oʻsishi va fuqarolik 
ishtirokchiligining kengayishi barqaror rivojlanishni 
ragʻbatlantirmoqda [9].

Ekologik va geologik koʻrsatkichlar oʻrtasida hududlar boʻyicha 
nomutanosiblik kuzatilmoqda, bu esa tizimli integratsiyani 
murakkablashtiradi.

Imkoniyatlar (Opportunities) Tahdidlar (Emerging Risks)
Raqamli monitoring va sunʼiy yoʻldosh kuzatuvlari 
asosida ekologik-geologik boshqaruvni kuchaytirish 
imkoniyati mavjud [1][3].

Yer resurslarining cheklanganligi va nazoratsiz urbanizatsiya 
jarayonlari tabiiy tizimlar barqarorligini izdan chiqarishi mumkin 
[1][4].

Yashil infratuzilmani tiklash va ekologik koridorlarni 
qayta integratsiyalash orqali shahar landshaftining 
ekologik ulanishini taʼminlash mumkin [3][12].

Gidrogeologik beqarorlik hududlarida muvofiqlashtirilmagan 
rivojlanish xavfsizlik va barqarorlikka tahdid soladi [4].

Sunʼiy intellekt va fazoviy modellashtirish 
texnologiyalari asosida aniqlikni oshiruvchi strategik 
prognozlash tizimlari joriy etilishi mumkin [4][8].

Suv resurslaridan nomutanosib foydalanish ekologik tanazzul 
jarayonlarini kuchaytirishi mumkin.

Ilmiy salohiyat, texnoparklar va universitetlar 
ishtirokida bilimga asoslangan urbanistik 
strategiyalarni shakllantirish imkoniyati mavjud [11].

Ekologik siyosatning fragmentatsiyasi va monitoring 
tizimlarining boʻshligi tizimli qaror qabul qilishni sekinlashtirishi 
mumkin.

X U L O S A  V A  T A K L I F L A R
Tadqiqot yakunlari shuni koʻrsatdiki, ekologik va geologik koʻrsatkichlar asosida shahar aglomeratsiyasi 

sifatini baholash nafaqat ilmiy jihatdan asosli, balki amaliy rejalashtirish uchun ham nihoyatda foydalidir. 
Koʻp mezonli tahlil, fazoviy modellashtirish va zamonaviy baholash uslublari orqali hududlarning real holati, 
imkoniyatlari va ehtiyojlari aniq belgilab berildi. Bu yondashuv shaharlarning faqat bugungi holatini emas, balki 
istiqboldagi barqaror rivojlanish yoʻnalishlarini ham belgilashga xizmat qildi.

Aglomeratsiya hududlari turli ekologik va geologik xususiyatlarga ega boʻlsa-da, ularning har birida 
muvozanatli rivojlanish uchun zamin mavjud. Ekologik resurslarning saqlangan zonalari, geologik barqaror 
maydonlar, va aholining ekologik ongining oʻsib borayotgani bu borada ijobiy sharoit yaratmoqda. Ayniqsa, 
raqamli texnologiyalar va geografik axborot tizimlarining qoʻllanilishi orqali aniqlik, tezkorlik va qaror qabul qilish 
sifati sezilarli darajada oshdi.

Natijalar shuni tasdiqladiki, aglomeratsiya sifatini aniqlashda indikatorlar oʻrtasidagi oʻzaro bogʻliqlik va 
fazoviy tafovutlar hisobga olingan holatda yondashish zarur. Ekologik yuklama darajasi, yer resurslaridan 
foydalanish zichligi va geomorfologik sharoitlar oʻrtasidagi uygʻunlik shahar barqarorligini taʼminlaydi. 
Shuningdek, baholash metodikasining moslashuvchanligi sababli, uni boshqa aglomeratsiyalarga ham qoʻllash 
imkoniyati mavjud.

Shular asosida quyidagi takliflar ishlab chiqildi:
Birinchidan, shaharlar ekologik va geologik tavakkal darajasiga qarab boshqarilishi, monitoring tizimlari 

muntazam faoliyat yuritishi lozim. Ikkinchidan, yashil zonalarni kengaytirish, ularni geologik jihatdan barqaror 
joylarda joylashtirish ekologik barqarorlikni mustahkamlashga xizmat qiladi. Uchinchidan, infratuzilma rejalari 
ishlab chiqilayotganda yerning tabiiy xususiyatlari chuqur oʻrganilishi kerak. Toʻrtinchidan, aholi zichligini tabiiy 
resurslar salohiyatiga moslashtirish va zamonaviy texnologiyalar orqali ekologik yuklamani kamaytirish dolzarb 
vazifadir. Nihoyat, ilmiy salohiyat va mahalliy ishtirokni faollashtirish orqali har bir aglomeratsiyada bilimga 
asoslangan va ekologik jihatdan muvozanatli taraqqiyotga erishish mumkin.

Ushbu tadqiqot shuni koʻrsatdiki, shahar aglomeratsiyasini ekologik va geologik mezonlarga asoslanib 
baholash orqali nafaqat xavfsiz, balki qulay, yashil va intellektual urbanistik muhit yaratish mumkin. Bu yondashuv 

1	  Muallif ishlanmasi

zamonaviy shahar rejalashtirishning asosiy yoʻnalishlaridan biri sifatida qaralishi lozim. Shu sababli, ishlab 
chiqilgan model va tavsiyalar boshqa hududlarga ham tatbiq etilishi mumkin boʻlgan, barqarorlikka yoʻnaltirilgan 
samarali vosita sifatida baholanishi mumkin.

